
الخلق 1

من بعد مَّا خلق الله الدّنيا, خلق واحد الشّخص من تراب اللّي هوَ آدم،
و من بعد نفخ فيه باش يحيا.

و غرس الله واحد الجردة كبيرة, فيها ڭاع الشّجّر اللِّي كتشهاه النّفس و كتبغيه.

و وسط هاد الجردة, غرس جوج شجرات:
اللَّولة, شجرة الحياة، و الثّانية, الشّجرة اللّي كتعطي معرفة الخير و الشَّرّ.
و ڭال الله ل آدم: "هاد الجردة كلّها ديالك. تهلَّا فيها, و كول من مَّا تْشهِّيتي.
"ولكن الشّجرة اللّي كتعطي معرفة الخير و الشَّرّ, مَاتَاكُلش منّها.
"إلى كْليتي منّها غتموت."

و شاف الله بلِّي آدم بُّحدو.
نَعّسوا واحد النّعاس طويل, و هوَ ناعس, خْدا منّو ضلعة.

و من هاديك الضّلعة, خلق مراة.
و دَّاها ل آدم.

 ملّي شافها آدم, ڭال: "هاد المراة عظم من عظامي, و لحم من لحمي."
و ف هاداك الوقت, كان مكتوب بلّي الرّاجل خصّو يخلّي والديه,

و يمشي ل عند مراتو باش يِوَلّيوْ شخص واحد.
و باركهم الله و ڭال ليهم: "بغيتكم تعمرو هاد العالم ب النّاس."
و ف هاداك الوقت كانو عريانين,
ولكن ماكانوش كيعرفو أشنو هيَ الحشمة.

 و كلّ عشية كانو كيتلاقاو معا الله, باش يتساراو و يتحاورو.
الدّنب الأوّل 2
كان آدم و مراتو عايشين ف الجردة.

و كان الحنش حرامي من دون حيوانات الخلا.
و كان فيه الشّيطان.

و واحد النّهار, ڭال الحنش ل المراة:
"واش بصح الله ڭال ليكم ماتاكلوش من ڭاع الشّجّر اللّي ف الجردة؟"
ڭالت ليه: "لا! الله ڭال لينا نقدرو ناكلو من أي شجرة تشهينا ناكلو منّها.
"ولكن, الشّجرة اللّي كتعطي معرفة الخير و الشّرّ, ماخصّناش نقيسوها,

"و ماخصّناش ناكلو منّها, باش مانموتوش."
ڭال ليها: "لا، ماغادينش تموتو.
"ولكن, الله مابغاكمش تكونو بحالو, تعرفو الخير و الشّرّ."
بانت ليها بلّي الغلّة ديال الشّجرة كتزيد الفهامة و بنينة,
كلات منّها, وعطات راجلها اللّي كان معاها.

حتّى هوَ كلا منّها.
ف هاداك الوقت, عرفو بلّي هما عريانين.

و خداو وراق الشّجّر و تغطاو بيهم.
و سمعو الله كيتسارا ف الجردة، و تخبّاو من ورا الشّجّر.
ڭال الله: "آدم! فينك؟"
ڭال ليه: "سمعتك كتسارا و مابغيتكش تشوفني حيث أنا عريان."
ڭال ليه: "باش عرفتي راسك عريان؟
"ياك ماكليتي من الشّجرة اللّي وصِّيتك ماتاكلش منّها؟"
ڭال ليه: "المراة اللِّي عطيتيني, هيَ اللّي عطاتني و أنا كليت."

ڭال ليها: "علاش درتي هاد الشّي؟"
ڭالت ليه: "الحنش دارها بيَّا."
و ڭال الله ل الحنش: "لعنتك, تمشي على كرشك طول حياتك،
"و تاكل من التّراب.
"و غنزيد العداوة بينك و بين المراة.
"و غيجي ولد المراة, و غيدغدغ ليك راسك,

"و نتَ غتعضّو ف ڭَدمو."
و لعن المراة و ڭال ليها: "غنزيد الوجع ف الحمل و الولادة،
"وغتبغي راجلك, و غيتحكم فيك."
و لعن الرّاجل و ڭال ليه: "الأرض اللّي غتغرس و تحرث,
"أنا غنزرع فيها الشّوك.
"و غتاكل من عرڭ كتافك.
"و غتموت و ترجع ل التّراب اللّي تخلقتي منُّو."
و صنع ليهم لباس من جلد الحيوانات.

و ڭال الله: "آدم دابا ولَّى كيعرف الخير و الشَّرّ،
"ماخصّوش ياكل من شجرة الحياة باش مايعيشّ ديما."

و خرَّجهم من الجردة, و دار ملائكة يحرسوها.
و ولدو بزّاف ديال الولاد كِمَّا أمرهم الله.
و ماتو بلا مايشوفو الرّاجل اللّي غادي يْنجِّي النَّاس من الحشمة ديال دنوبهم.
موسى المختار 3

و من بعد بزّاف د الأعوام على آدم,
ختار الله اليهود باش يكونو الشّعب ديالو.

و جات المجاعة ل بلادهم, و مشاو ل مصر و بقاو تَمَّ.

و باركهم الله و زاد العدد ديالهم. 
و هاد الشّي ماعجبش فرعون, اللِّي هوَ ملك ديال مصر,
و ڭال: "هما كثر منَّا و قوى منَّا،
"وغادي يتافقوا معا العديان ديالنا و يوقفو ضدّنا."
و باش يعدّبهم, كلَّفهم ب خدمة تقيلة,
و بناو ليه جوج ديال المدينات وخدمو ف الأرض ديالو.
و مات فرعون و جى فرعون آخر ف بلاصتو،
و حتّى هوَ عدّبهم.
و بقاو اليهود ف العبودية 400 عام.

و الله شاف و سمع العداب ديالهم،
و ختار موسى من شعب اليهود باش يحكم عليهم و ينجِّيهم من العبودية.

و ڭال ليه: "أنا عارف شحال كيتعدب الشّعب ديالي.
"سير عند فرعون و خرّجهم من مصر.
"و دِّيهم ل الصّحراء باش يعبدوني.

"و أنا غادي نكون معاك,
"و غادي نقسَّح قلب فرعون باش مايخلّيكمش تخرجو,
"و غادي نعاقّب المصريِّين ب المعجزات اللِّي غتدير نتَ ب القدرة ديالي."
موسى المنّجي 4
صيفط الله موسى ل عند فرعون, و ڭال ليه:
"ڭال ليك الله: خلّي الشّعب ديالي يمشي ل الصّحراء باش يعبدوني."
ماخلَّاهمش يخرجو, و عدّبهم كثر.

و ب قدرة الله, نزَّل موسى تسعود د العقوبات على المصريِّين,
و واخا هاكداك, ماخلَّاهمش يخرجو.
و صيفط الله موسى ل عند فرعون و ڭال ليه:
"ڭال ليك الله: اليهود هما البْكر ديالي.
"و نتَ ماخلِّيتيهمش يخرجو.
"و على هاد الشّي, أنا غنقتل البْكر ديالك,

"و البْكر ديال كل إنسان و ديال البهايم ديالو ف مصر."
و صيفط الله موسى ل عند اليهود و ڭال ليهم:
"ڭال ليكم الله: كلّ عائلة ولا جوج عائلات صغار, خصّهم يدبحو خروف.
"و الخروف خصّو يكون دكر، كامل، مافيهش العيب و مافَيْتْش العام.
"و خصّكم تغطسو ربطة ديال شي عشبة ف الدّمّ,

"و ترشُّوه فوق الباب و ف الجناب ديالو،
"حيت الله غادي يقتل كلّ بْكر ف مصر.

"ولكن الدّيور اللِّي فيهم علامة الدّمّ, الله غادي يدوز فوق منّهم.

"و خصّكم تديرو هاد الشّي كلّ عام, حيت الله غادي يخرّجكم من مصر,

"و يدِّيكم ل بلادكم."
و هاداك الشّي اللّي دارو.
و ف نصّ اللِّيل, قتل الله كلّ بْكر ف مصر.

ولكن الدّيور اللّي كانت فيهم علامة الدّمّ, الله داز فوق منّهم.
و كانت مصر عامرة ب الحزن.
و ڭال فرعون ل موسى: "خرجو من بلادنا,
"و سيرو عبدو الله كيف آمركم."
و خرجو من مصر, و مشاو ل الصّحراء باش يعبدوا الله.
موسى والقانون 5

خرَّج موسى اليهود من مصر,

و حمدو الله و ڭالو:
"يا ربّ, نتَ اللّي نجِّتينا,

"و حنا الشّعب ديالك.
"ب المحبّة و القوّة ديالك, غتڭوَّدنا ل عندك."
و دَّاهم موسى ل الصّحراء, و دارو الخيام ديالهم تَمَّ.
و ڭال الله ل موسى: "هادا هوَ العهد ديالي معاكم:
"إلى نفَّدتو القانون ديالي, غتبقاو الشّعب ديالي."

و طلع موسى ل واحد الجبل,

و تَمَّ عطاه الله القانون، و فيه:
وصيات كاملين ديال الله,

و الشَّرح ديال الضّحيات اللّي خصّهم يقدمو ليه, و من بينهم:
الضّحية ديال الدّنوب, و الضّحية ديال وسخ المرض, و الضّحية ديال العشور.
و كتب موسى ڭاع داك الشّي اللّي ڭال ليه الله, و عاودو ليهم.
و وصَّى الله موسى يِصيْبو ليه خيمة مْقدسة,
ب الفراش و الحوايج ديالها, على الشْكل اللّي وَرِّى ليه.

و هاداك الشّي اللّي دارو.
و تَمَّ كيتلاقا الله معاهم,
و تَمَّ كيعبدوه و كيقدمو ليه الضّحية.

و خصّهم يَدِّيو معاهم الخيمة ل بلادهم.
و من بعد, كملو طريقهم ل بلادهم.
و قبل مايموت موسى, عطاه الله رسالة.
و كيڭول فيها: "غادي يْجي واحد النَّبي منجِّي بحال موسى,
"و خصّكم تصنّتو ليه."
و مات موسى, بلا مايشوف الرّاجل اللّي غادي ينجِّي النّاس من الحشمة ديال دنوبهم.
الشّرف داود 6
من بعد بزّاف د الأعوام على النَّبي موسى,
كان واحد السّارح, سميتو داود.
ختارو الله من شعب اليهود باش يكون ملك عليهم.
و من بعد ما ڭلس الملك داود على العرش ديالو,
كان معاه ناتان, الرّاجل اللّي ختارو الله باش يوصَّل رسالتو,
و ڭال: "علاش أنا ساكن ف قصر, و كنعبدو الله غير ف خيمة؟"

ڭال ناتان: "دير اللِّي بان ليك, حيت الله ديما معاك."
و من بعد مَّا نعس ناتان ب اللّيل, شاف رؤية.

و من بعد, مشى ل عند الملك داود,

و ڭال ليه: "ڭال ليك الله: ماشي نتَ اللي غتبني ليَّا الدّار.

"أنا ختاريتك ملِّي كنتي صغير, و كنتي غير سارخ الغنم.

"و أنا ڭلّست على العرش,
"و أنا ديما معاك,
"و كنبعَّد عليك ڭاع العديان.
"و عِوَض ما تبني ليَّا الدّار,
"أنا اللّي غنبنيها ليك, اللّي هيَ تَرِّيكتك و غتبقا تحكم ديما.

"و ولدك اللّي غيحكم من بعدك,
"هوَ اللّي غيبني ليَّا الدّار, اللّي هيَ معبد اللّي غيعبدوني فيه النّاس من العالم كُلّو."
و من بعد ما سمع الملك داود هاد الكلام, مشى ل الخيمة باش يعبد الله.

و ڭال: "يا ربِّي!  نتَ الواحد و القادر على كلشي!
"علاش ختاريتيني من دون النّاس باش نكون ملك؟ 
"و دابا واعدتيني بلّي ترِّيكتي غتبقا تحكم ديما.
"نفَّد الوعد, باش النّاس يمجدو إسمك!"
الدّنوب داود 7
ف وقت الربيع, الوقت اللّي كيخرجو فيه الملوك و الجيش ديالهم باش يتحاربو، صيفط الملك داود الجيش ديالو,

و هوَ مامشاش, بقا ف القصر.
و واحد النّهار, كان ف السّطح كيتسارا,
و شاف واحد المراة زوينة بزّاف, كتعوم.
سوَّل شي واحد: "شكون هاديك المراة؟"

ڭال ليه: "هاديك المراة, مراة أُورِيَّا.
"كاين عندك ف الجيش, و دابا هوَ ماشي الحرب."

و جابها عندو ل القصر, و نعس معاها, و مشات ل دارها.
و من بعد, عرفات بلّي هيَ حاملة,
و صيفطات ل الملك داود, و ڭالت ليه: "أنا حاملة منّك."

و ملّي عرف, صيفط ل القائد ديال الجيش,
و ڭال ليه: "صيفط ليَّا أُورِيَّا."  و صيفطو ليه.

و سوّلو على الحرب, و ڭال ليه: "دابا سير ل دارك باش ترتاح."
و الغدليه, عرف الملك داود بلّي أُورِيَّا مامشاش ل دارو,
نعس قدام القصر معا العبيد.
و ڭال ليه الملك داود: "علاش مامشيتيش ل دارك؟"
ڭال ليه أُورِيَّا: "مانقدرش نمشي ل داري,
"ناكل, و نشرب, و نّعس معا مراتي, 

"و الجيش ف الحرب ناعس غير ف الخلا."
ڭال ليه الملك داود: "اليوم غتبقا هنا, وغدَّا غتمشي ل الحرب."
عرض عليه ل العشة و عطاه الشّراب باش يسكّر.
و الغدليه, عرف الملك داود بلّي أُورِيَّا عاوتاني مامشاش ل دارو.

و صيفط معاه رسالة ل القائد ديال الجيش,

و ڭال ليه فيها: "حطّو ف البلاصة اللّي فيها العدو قوي، باش يتقتل."
و مشى أُورِيَّا ل الحرب و تقتل.
عرف الملك داود و ڭال ليهم: "هادي هيَ الحرب."
عرفات مراتو بلّي راجلها تقتل, و دوّزات واحد العَدَّة ديال سبع يَّام،
و جابها عندو الملك داود,
و ولّات مراتو, و ولدات ليه ولد.
ولكن, داك االشّي اللّي دار الملك داود كان الشّرّ ف نضر الله.
العقاب داود 8
داك الشّي اللّي دار الملك داود كان الشّرّ ف نضر الله.

هاد الشّي علاش صيفط ليه ناتان باش يعاود ليه واحد القصة.

و ڭال ليه ناتان: "ف واحد المدينة كانو جوج ديال الرّجال,
"واحد لاباس عليه, عندو الغنم,
"و واحد مسكين, عندو غير نعجة واحدة,
"كتاكل من ماكلتو و كتشرب من كاسو.
"ولّات بحال بنتو.
"و واحد النّهار, جى ضيف عند الرّاجل اللّي لاباس عليه,
"و عوض مايدبح ليه من الغنم ديالو,
"مشى عند الرّاجل المسكين و خدا ليه النّعجة و دبحها و طيَّبها ل الضّيف."
و سمع الملك داود هاد الكلام,
تقلّق بزّاف و ڭال: "هاد الرّاجل خصّو يموت! 
"و ف بلاصت هاديك النّعجة, خصّو يعطيه ربعة ديال النّعجات!"
ڭال ليه ناتان: "هاد الرّاجل, هوَ نتَ!
"و الله كيڭول ليك: أنا ڭلّست على العرش,
"و كون كان هاد الشّي ماكفيكش, كون زدتك كثر!

"واكن, نتَ حتقارتي كلامي,
"و قتلتي أُورِيَّا, و خديتي مراتو."
ڭال الملك داود: "أنا دنبت ف حقّ الله!"
ڭال ليه ناتان: "الله كيسمعك, و غفر ليك.
"و عوض ماتموت نتَ, ولدك اللّي غادي يموت."
و من بعد مَّا مشى ناتان ل دارو, مرض الولد.

و الملك داود مابقاش كينعس ف بلاصتو,
ولَّى كينعس ف الأرض.

و صام, مابقاش كياكل.
و من بعد سبع يّام, مات الولد.

و الملك داود غسل, و بدَّل حوايجو, و دار الرّيحة.
و مشى ل الخيمة باش يعبد الله.

و طلب الماكلة من العبيد ديالو.
تعجّبو العبيد و ڭالو ليه: "علاش ملّي كان ولدك مريض, كنتي صايم,
"و دابا هوَ مِيَّت, و نتَ كتاكل؟"
ڭال ليهم: "ملّي كان ولدي مريض, كنت كنطلب الله يرحمني و يشافيه.
"و دابا هوَ مِيَّت, ماغاديش يرجع, أنا اللّي غنمشي عندو."
و من بعد, مشى عند مراتو, أُم الولد اللّي مات,
و حملات, و ولدات ليه ولد, 
و سمَّاوه سُلَيْمَان.
و كان داك الولد عزيز على الله.

و من بعد مَّا مات الملك داود, ولّى سُلَيْمَان ملك.

و كان معروف ب الحكمة اللّي عطاه الله.

و هوَ اللّي بنى المعبد ديال الله.
و ماتو الملك داود و الملك سُلَيْمَان, بجوجهم,
بلا مايشوفو الرّاجل اللّي غادي ينجّي النّاس من الحشمة ديال دنوبهم.
النّبوءة إِشَعْيَاء 9
و من بعد مَّا دازت بزّاف د الأعوام,
كانت ترِّيكت الملك داود و الملك سُلَيْمَان كتحكم.

و كان واحد الرّاجل, سميتو إِشَعْيَاء, النَاصح ديال ربعة د الملوك من ترِّيكتهم،
و ختارو الله باش يوصَّل رسالتو,
و فيها كيفاش غادي يكون الرّاجل المنجِّي.
و كتڭول: "غادي يكون ناجح, و غادي يكون مشرّف.

"و غادي يكون بحال شي نبتة صغيرة نايضة ف أرض جافّة,
"ماغاديش يشبه الملوك.

"و غادي يكون بريء,
"ولكن غادي يتحمل العقاب ديال الدنوب ديالنا،
"حيت النّاس كاملين بحال الغنم اللّي كتخرج من الطّريق.

"و ماغادي يڭول والو,
"واخا ماغاديش يكون الحكم عادل ف حقُّو.
"و غادي يموت بحال شي مجرم,
"ولكن غادي يتدفن ف القبر ديال شي واحد لاباس عليه.
"و هاد الشّي كلشي إرادة الله: يتعدَّب و يموت.  
"و غادي يحيا.
"و غيعطيه الله الشّرف و القدرة,
"حيت غيضحّي ب راسو من أجل النّاس كاملين."
الولادة عيسى 10
من بعد بزّاف د الأعوام على النّبي إِشَعْيَاء,
جى ميلاد عيسى المسيح، و المعنى ديال المسيح, هوَ "المختار".
كانت مِرِيَم مكاتبة معا يُوسُف إبن داود.

و قبل مايديرو العرس, عرفات بلّي هيَ حاملة ب قدرة روح الله.
و كان يُوسُف راجل مزيان.

و ملّي عرف بلّي هيَ حاملة, كان كيفكّر كيفاش يطلَّقها بلا مايحشَّمها.
و ب اللّيل من بعد مَّا نعس, جى ملاك من عند الله و ڭال ليه:
"آ يُوسُف, إبن داود!

"ماتخافش!  دِّي مِرِيَم ل دارك,
"حيت هيَ حاملة ب قدرة روح الله.

"و غتولد ولد, و سمِّيه عيسى.

"و غينجِّي النّاس من الدّنوب ديالهم."
و من بعد مَّا فاق يُوسُف, دَّا مِرِيَم ل دارو.

و مادخلش عليها حتّى ولدات.

و من بعد مَّا ولدات ب تمن يّام, ختنوه و سمَّاوه عيسى.

و من بعد ربعين يوم ديال النّفاس, دَّاوه ل المعبد باش يقدّمو الضّحية,
على حساب القانون اللّي عطاه الله ل موسى.
و ف بلاصة الحولي, دبحو جوج ديال الحمامات, حيت هما مساكن.
و كان واحد الرّاجل مزيان, مآمن ب الله, سميتو سِمْعَان.

و ڭال ليه الله بلّي ماغاديش يموت حتّى يشوف المنجِّي.

و شافهم ف المعبد, و هزّ عيسى, و ڭال:
"يا ربِّي!  نموت دابا و أنا مرتاح,
"حيت شفت ب عينيّا الرّاجل المنجِّي, اللِّي ختاريتيه قدّام النّاس كاملين.
"و هوَ الضّوّ ديال العالم كلّو."

و تعجّبو يُوسُف و مِرِيَم من الكلام اللّي ڭالو ليهم سِمْعَان.
الحكماء 11
ملّي تزاد عيسى المسيح, بانت نجمة جديدة.

شافوها الحكماء,
اللّي هما النّاس اللّي كيعرفو أشنو غادي يوقع ملّي كيشوفو ف النّجوم. 
جاو من الشّرق ل عاصمة اليهود، و سَوّلو:
"فين هوَ الملك اللّي تزاد؟
"شفنا النّجمة ديالو, و جينا من الشّرق باش نسجدو ليه."

ملّي سمع الملك هاد الكلام, تخلع,
و جمع رؤساء الدّين, و سوَّلهم: "فين غادي يتزاد المختار؟"
ڭالو ليه: "ف بَيْت لَحْم."
و سوَّل الحكاماء على الوقت اللّي بانت فيه النّجمة.
و ڭال ليهم: "ملّي تلقاو الولد, ڭولوها ليَّا، باش حتّى أنا نمشي نسجد ليه."
و تبعو الحكماء النّجمة حتّى وقفات فوق واحد الدّار.
فرحو و دخلو ل الدّار.

و شافو مِرِيَم و الولد ديالها, ركعو و سجدو ليه.
و عطاوه الدّهب, و البخور, و الرّيحة.
و شافو رؤية ف المنام بلّي ماخصّهمش يرجعو عند الملك،
و بدّلو طريقهم.
و جى ملاك من عند الله ل يُوسُف ف المنام, و ڭال ليه:
"هزّ عائلتك و سير ل مصر!

"و بقا تمَّ حتّى نڭول ليك، حيت الملك باغي يقتل الولد."
و ف هاديك اللّيلة, هزّ عائلتو و مشى ل مصر.
و ملّي عرف الملك بلّي الحكماء داروها بيه,
صيفط الجيوش ديالو ل بَيْت لَحْم باش يقتلو كلّ ولد عندو عامَين و قَلّ,
حيت هادي هيَ المدّة اللّي بانت فيها النّجمة.
و من بعد ما مات الملك,
جى ملاك من عند الله ل يُوسُف ف المنام, و ڭال ليه:
"دابا يمكن ليك ترجع ل بلادك, نتَ و عائلتك."
و رجعو ل بلادهم, و عاشو ف واحد المدينة صغيرة.

و تمَّ كان كيكبّر عيسى و كيزيد ف الحكمة.
و كان عزيز على الله و على النّاس.
المغسل 12
من بعد ميلاد عيسى المسيح ب تلاتين عام،
كان واحد الرّاجل, سميتو يَحْيَى.

كيبرَّح ل النَّاس جنب الواد و كيعطيهم المغسل.

و كيڭول ليهم: "خصّكم تْغطسو ف الماء,

"باش تْبِيّنو بلّي خلّيتو طريقكم و تبعتو طريق الله،
"و بلّي الله غفر ليكم دنوبكم."
واحد النّهار, ملّي كانو النّاس مجموعين باش يستقبلو المغسل,
كانو رِجال الدّين بيناتهم، و ڭال ليهم:
"نْتُمَا كتضنُّو بلّي الله غادي ينجِّيكم,
"ولكن, حتّى نْتُمَا خصّكم تخلّيو طريقكم و تَّبْعو طريق الله،
"حيت الله واجد يرمي ف النّار كلّ شجرة اللّي ماكتعطيش غلّة مزيانة."
و سوّلوه النّاس: "أشنو خصّنا نديرو؟"
ڭال ليهم: "اللّي عندو جوج جلالب, يعطي وحدة ل المسكين.

"و اللّي عندو الماكلة, يقسمها معا المسكين."
و النّاس كانو كيضنُّو بلّي هوَ المختار.
و ڭال ليهم: "أنا كنعطيكم المغسل ب الماء،
"و هوَ غادي يعطيكم المغسل ب روح الله.
"هوَ كبر منّي و قوى منّي،
"و أنا مانستاهلش نحلّ السّير ديال سندالتو."
واحد النّهار, ملّي كانو النّاس مجموعين باش يستقبلو المغسل,
كان عيسى المسيح بيناتهم, و عطاه يَحْيَى المغسل.
تْحَلُّو بيبان السّما,
و هبطات روح الله على شكل حمامة،
و حطّات على عيسى،
و جى واحد الصّوت من عند الله, كيڭول:
"نتَ الإبن الوحيد ديالي. أنا كنبغيك و فرحان بيك."
المراة السَّامِرِيَّةُ 13
كان عيسى المسيح كيتنقّل من منطقة ل منطقة معا التّلاميد ديالو،
باش يبرَّح ل النَّاس و يعلَّمهم كلام الله.
و وقفو حدا واحد المدينة صغيرة ف بلاد السَّامِرَة،
و ڭلس عيسى حدا البير.
و مشاو التّلاميد ديالو يشريو الماكلة ف المدينة،
و ف هاديك السّاعة كانت جوايه التّناش.
جات واحد المراة ل البير باش تَسْڭي.
و ڭال ليها عيسى: "عطيني نشرب."
و ڭالت ليه: "كيفاش بغيتيني نعطيك تشرب,

"و نتَ راجل يهودي و أنا مراة سامِريّة؟"
حيت ف هاداك الوقت, كانو اليهود و السّامريّين ماكيشركو ولا كاس ولا طبسيل.
و ڭال ليها: "إلى عرفتي شكون أنا,
"نتِ اللّي غادي طلبيني نعطيك من ماء الحياة."
و ڭالت ليه: "كيفاش غادي تعطيني نشرب,
"و نتَ ماعندكش الدّلو, و البير غارق؟"
و ڭال ليها: "اللّي شرب من هاد البير, غادي يعاود يعطش.
"ولكن, اللّي شرب من ماء الحياة, غتولّي عندو عين من ماء الحياة الدّائمة."
و ڭالت ليه: "عطيني نشرب منُّو."
و ڭال ليها: "سيري, جيبي راجلك."
و ڭالت ليه: "ماعنديش راجل."

و ڭال ليها: "معاك الحقّ!
"كنتي مزوّجة خمسة د المرّات, و هادا اللّي معاك, ماشي راجلك."
تعجّبات و ڭالت ليه: "نتَ نبي!
"أنا سمعت بلّي غادي يجي المختار, و غادي يفسّر لينا كلشي."
و ڭال ليها: "أنا هوَ المختار."
ف داك الوقت, جاو التّلاميد ديالو,
و تعجّبو ملّي شافوه واقف معاها.
و خلّات الڭلَّة ديالها حدا البير, و مشات ل المدينة،
و ڭالت ل النّاس: "أجيو تشوفو الرّاجل اللّي عاود ليَّا كلشي على حياتي!
"واقيلا هوَ المختار!" 

ف نفس الوقت, عطاو التّلاميد الماكلة ل عيسى.
و ڭال ليهم: "ماكلتِّي ماكتفهموهاش."
و سَوّلو بعضياتهم: "شكون اللّي عطاه ياكل؟"
ڭال ليهم: "ماكلتي, نَّفَّد مراد الله اللّي صيفطني،
"و نكمَّل الخدمة اللّي كلَّفني بيها."
و جاو ل عندو بّزاف ديال السّامريّين,
و طلبوه يبقا معاهم، و بقا معاهم يُومَين.
و فسّر ليهم كلشي.
و آمنو بيه بزّاف,
و ڭالو: "حنا مآمنين بلّي هوَ منجِّي العالم."
المراة المريضة 14

واحد النّهار, ملّي تجمعو النّاس على عيسى المسيح,
جى واحد الرّاجل, رائس دار الصّلاة، و تلاح ل عيسى على رجليه,
و ڭال ليه: "عافاك!  أجي معايا ل داري, 

"و دير يدِّيك على بنتي باش تشافا,
"حيت هيَ مريضة و غادي تموت."
مشى معاه و تبعوه بزّاف ديال النّاس.
كانت واحد المراة, مريضة تناش ل عام و كتدوز ب الدَّمّ.
خسرات فلوسها على الطَّبَّا و ماتشافاتش.

و ف نضر القانون اللّي عطاه الله ل موسى, هيَ مُّسّخة,
و كلشي اللّي مسَّاتو, مُّسَّخ.
و ڭالت: "إلى مسّيتو ف حوايجو, غادي نتشافا."
و دخلات ل الزّحام, مسَّاتو و تشافات.
و حسّ عيسى ب شي قُوَّة ديال الشّفاء خرجات منُّو,
و ڭال: "شكون اللّي مسّني ف حوايجي؟"
و ڭالو ليه التّلاميد ديالو: "الزّحام!  كيفاش غتعرف؟"
تخلّعات المراة, و تلاحت ل عيسى على رجليه,
و عاودات ليه كلشي.
و ڭال ليها: "آ بنتي، نتِ تشافيتي ب سبب إيمانك بيَّا.
"نوضي! سيري على سلامتك."
و جاو النّاس عند الّراجل و ڭالو ليه: "بلا ماتعدّب عيسى.  بنتك ماتت."
ڭال ليه عيسى: "ماتخافش!  غير آمن بيَّا."
مشى معاه, و دَّى معاه تلاتة من التّلاميد ديالو:
بُطْرُس, يَعْقُوب و خوه يُوحَنَّا.
و ملّي وصلو, لقاو الدّنيا مْرَوّنة, و النّاس كيبكيو بزّاف,
حيت البنت اللّي ماتت كان عمرها غير تناش ل عام.
ڭال ليهم عيسى: "علاش كتبكيو؟
"البنت ماماتتش!  راها غير ناعسة."
اسْتَهَزُؤوا بيه.
خَرَّج كلشي, و خلَّا غير التّلاميد ديالو و والِديها.
شدّ يدّ البنت, و ڭال ليها: "آ بنتي! نوضي!"
ناضت, و بدات كتّمشا.
و ڭال ليهم: "هاد الشّي اللّي شفتوه دابا,
"ماتعودوهش ل حتّى شي واحد."
الإبن الموَدَّر 15
كانو المدنبين كيڭلسو معا عيسى المسيح, و كيتسنّطو ليه،
و هاد الشّي ماعجّبش رِجال الدِّين,
و ڭالو: "علاش كيڭلس معا المدنبين و كيشرك معاهم الطّعام؟!"
جاوبهم عيسى ب واحد المتال, و ڭال ليهم:
كان واحد الرّاجل, عندو جوج ديال الولاد. 

و الصّغير ڭال ل بَّاه: "عطيني حقّي من الورت."
و عطاه حقّو.
و من بعد شي يَّام, هزّ حوايجو و مشى ل واحد البلاد بعيدة,
و خسر فلوسو على القسارة.
و جات المجاعة و مالقا ماياكل.
و مشى عند واحد الرّاجل و خدم عندو, كيسرح الحلُّوف.
و كان باغي ياكل الماكلة ديال الحلُّوف.
و فكَّر ف حالو و ڭال:
"الماكلة عند بَّا غير كتشيط على الخدامة, و أنا مالقيت ماناكل.
"غنمشي عند بَّا, و غادي نڭول ليه:
"أنا دنبت ف حقّ الله و ف حقّك.
"و مانستاهلش نكون ولدك.
"ديرني واحد من الخدامة ديالك."
و هاداك الشّي اللّي دار.

شافو بَّاه من بعيد,
و مشى يجري ل عندو, و عنڭو.
و ڭال ليه الولد: "آ بَّا, أنا دنبت ف حقّ الله و ف حقّك.
"و مانستاهلش نكون ولدك..."
ولكن, بَّاه ڭال ل الخدَّامة: "لَبْسوه أحسن كسوة,
"و ديرو الخاتم ف يدّو, و السّندالة ف رجليه,
"و دبحو العجل السّمين."
و هاداك الشّي اللّي دارو.
و ف العشية, جى خوه من الفدَّان اللّي كان خدام فيه,
و سمع الغنا و الشّطيح.
و سَوّل واحد من الخدامة, و ڭال ليه: "علاش هاد الفرح؟"

جاوبو: "خوك رجع, و بَّاك ڭال لينا ندبحو العجل السّمين."

و تقلَّق و مابغاش يدخل ل الدَّار.
و خرج عندو بَّاه, و رغبو باش يدخل.
و ڭال ليه الولد: "أنا حياتي كلّها و أنا خدام عندك,
"و ماعَمّرك ماعطيتيني معزة باش نفرح بيها معا صحابي!
"و ولدك اللّي خسر فلوسك على العيالات الفاسدات,
"دبحتي ليه العجل السمين!"

و ڭال ليه الأب: "نتَ ولدي, و نتَ ديما معايا،
"و كلّشي اللّي ديالي, ديالك. 

"و خوك كان مِيّت و حيا, كان موَدَّر و تلقا."
المجدّامين العشرة 16
كان عيسى المسيح و التّلاميد ديالو كيتنقّلو من منطقة ل منطقة،
و ف طريقهم ل عاصمة اليهود, دازو على حدود السَّامِرَة.
و شافو عيسى عشرة ديال الرّجال مجدّامين,

و وقفو بعيد عليه،
حيت ف نضر القانون اللّي عطاه الله ل موسى, اللّي مجدّام مُسَّخ,
و حتّى خصّو يخرج من البلاصة اللّي ساكن فيها.
و ڭالو ليه: "آ عيسى!  آ سيدي!  حَنّ علينا!"
و ڭال ليهم: "سيرو, ورِّيو ريوسكم ل رِجال الدّين."
حيت على حساب القانون اللّي عطاه الله ل موسى,
رِجال الدّين خصّهم يتأكدو بلّي تشافاو,
و يبرّحو ب هاد الشّي ل النَّاس, باش مايبقاوش منبودين.

و ف طريقهم ل رِجال الدّين, شافو بلّي تشافاو.

و واحد منّهم, اللّي هوَ راجل سامري,
ملّي شاف راسو تشافا, حمد الله ب صوت عالي,
و رجع ل عند عيسى.
و سجد ليه و شكّرو.
و ڭال عيسى: "أنا شافيت عشرة ديال الرّجال.
"و كنتعجّب فين هما التّسعود اللاخرين.
"و هاد الرّاجل السَّامري, هوَ الوحيد اللّي رجع باش يشكّر الله."
و ڭال ليه عيسى: "نوض! سير!
"راه, نتَ تشافيتي ب سبب إيمانك بيَّا."
الدّخول المنتصر 17
ف طريق عيسى المسيح و التّلاميد ديالو ل العاصمة حدا جبل الزّيتون,
ڭال عيسى ل جوج ديال التّلاميد ديالو:
"سيرو ل الدَّوَّار اللّي قدَّامكم.
"غتلقاو واحد الدَّحش مربوط, ماعمَّر شي واحد ماركب عليه.
"حلّوه , جيبوه ليَّا.
"و يلا سوَّلوكم مَّاليه, ڭولو ليهم: راه, الرّبّ بغاه."
و دخلو ل الدَّوَّار, و لقاو الدَّحش كيمَّا ڭال ليهم عيسى.
و بداو يحلُّوه،
و هما يسوَّلوهم مَّاليه: "علاش كتحلّوه؟"
و ڭالو ليهم: "راه, الرّبّ بغاه."
و خلَّاوهم يمشيو.

و ملّي رجعو, فرشو جلالبهم على ضهر الدَّحش، و رَكّبو عيسى.

و باش يشرّفوه بحال شي واحد منتصر,
فرشو النّاس جلالبهم و وراق النّخل على الأرض.
و ف الهبطة ديال جبل الزّيتون,
بداو النّاس كاملين يحمدو الله ب سبب شهدو على معجزات اللّي دار عيسى.
و ڭالو: "تبارك الله على الملك اللّي جاي ب اسم الله!"
و شي وحدين من رِجال الدّين ماعجّباتهمش كلمة ملك،
و ڭالو: "آ سيدي! سكَّت الّتلاميذ ديالك!"
ڭال ليهم: "نڭول الحقّ: إلى سكتو, هاد الحجر غادي يبدا يحمد الله."
و كملو طريقهم, و وصلو ل العاصمة.

ملّي قرّب العيد اللّي كيفكّر اليهود ف الوقت ملّي خرّجهم الله من مصر,
ف عهد موسى،
دخل الشّيطان ف يَهُودَا, اللّي هوَ واحد من تلاميد عيسى.
و كانو رؤساء الدّين باغيين يقتلو عيسى، و تافقو معا يَهُودَا,
و عطاوه شويّة ديال الفلوس باش يجيب ليهم عيسى,
بلا مايعرفو النّاس، حيت عيسى كان عزيز على النّاس.
و ملّي وصل العيد, تجمع عيسى و التّلاميد ديالو ف بيت.
و ڭال: "من شحال هادي و أنا كنتمنّا نتعشَّا معاكم هاد اللّيلة, قبل مانتعدّب."
و هزّ الخبز, و شكّر الله, و فرّقو.
و ڭال ليهم: "هاد الخبز غادي يفكَّركم ف الدّات ديالي,

"اللّي غنضحِّي بيها من أجلكم."
و هزّ الكاس, و ڭال ليهم:
"هاد الكاس غادي يفكَّركم ف العهد الجديد ب الدَّمّ ديالي,
"اللّي غيسيل من أجلكم.
"و بغيتكم تفكّروني ب الخبز و الكاس ديما."
و من بعد العشا, بداو التّلاميد ديالو كيتناقشو على شكون اللّي احسن من اللاخر. و هوَ يوقف عيسى, و حيَّد حوايجو الفوقانيّين,
و تحزَّم ب فوطة, و هزّ الماء.
و بدا كيغسل التّلاميد ديالو رجليهم.

و ملّي وصل عند بُطْرُس, ماخلّاهش.
و هوَ يڭول ليه: "إلى ماخلّيتينيش,
"هاد الشّي كيعني بلّي نتَ ماشي من التّلاميد ديالي."
و هوّ يڭول ليه: "ماشي غير تغسل ليَّا رجليَّا!  غسل حتّى يدِّيا و راسي!"
و ڭال ليهم: "هادو اللّي تغسلو, راهم كاملين نقيّين.
"ولكن, خصّ رجليهم يتغسلو من الوسخ ديال الزّنقة."
و ملّي كمّل, ڭلس ف بلاصتو,
و ڭال ليهم: "نْتُمَا كتڭولو ليَّا آ سيدي, و أنا المعلّم ديالكم.
"واخا هاكداك, غسلت ليكم رجليكم.
"و بغيتكم تكونو متواضعين و تخدمو بعضياتكم, كيمّا درت أنا.
"حيت حتّى عبد مااحسن من سيدو،
"و حتّى مرسول مااحسن من اللّي صيفطو."
و ملّي كمّلو, مشاو ل جبل الزّيتون.

ملّي وصل عيسى المسيح و التّلاميد ديالو ل الجردة اللّي ف جبل الزّيتون,
بعَّد عليهم و طلب الله, حيت كان حزين.
و ڭال: "آ بّا!  نتَ القادر على كلشي!
"حيَّد عليَّا هاد الكاس, اللّي هوَ الوقت اللّي غادي نتعدَّب فيه.
"ولكن, ماشي اللّي بغيت أنا, كمّل الإرادة ديالك."
و شي الشّويّة, جى يَهُودَا, اللّي هَو واحد من تلاميد عيسى,
و معاه العسكر ديال رؤساء الدّين.
و ڭال: "آ سيدي!", و باسو, باش يورّيهم شكون هوَ عيسى.
و شدّوه, و دّاوه ل دار رائس رؤساء الدّين.
و ف هاديك اللّيلة, مالقاو حتّى شي سبب باش يحكمو عليه ب الموت،
حتّى ڭالو شي وحدين:
"حنا سمعناه كيڭول بلّي غادي يريَّب المعبد,
"و من بعد تلت يام, غادي يدير واحد آخر, ماتبناش ب اليدّ."

و هوَ يڭول ليه, رائس رؤساء الدّين:
"أشنو كتڭول ف هاد الشّي اللّي كيڭولو؟" 
و ماڭال ليه والو.

و كيڭول ليه: "واش نتَ هوَ المختار؟"
و كيڭول ليه: "آه, أنا هوَ.
"و أنا اللّي غادي نكون على اللّيمن ديال الله, و القادر على كلشي!
"و غادي نرجع ف سحابة من سحاب السّما, باش نحكم على النّاس كاملين."
و تقلّق رائس رؤساء الدّين, و وقف.
و هوَ يڭول ليهم: "نْتُمَا سمعتوه كيڭول بلّي هوَ بحالو بحال الله!"
و حكمو عليه ب الموت.
و باش يهينوه, بداو العسكر ديالهم يدفلو عليه و يضربوه.
و ف الصّباح بكّري, دّاوه ل عند الحاكم.

و هوَ يڭول ليه: "واش نتَ هوَ ملك اليهود؟"
و هوَ يڭول ليه: "آه, أنا هوَ."
و بداو رؤساء الدّين كيشهدو فيه.
و هوَ يڭول ليه: "أشنو كتڭول ف هاد الشّي اللّي كيڭولو؟" 

و ماڭال ليه والو،
و تعجّب الحاكم ملّي ماڭال ليه والو.
و كانت العادة ديال الحاكم, ف هاداك العيد, يخرّج واحد من المحابسيّة،
و هوَ كان عارف بلّي رؤساء الدّين كيغيّرو من عيسى,
و سوَّل النّاس اللّي بداو كيتجمعو,
و ڭال ليهم: "واش بغيتوني نخرّج ليكم ملك اليهود؟"
و كانو رؤساء الدّين كيشجّعوهم باش يڭولو: "لا!
"بغينا المجرم اللّي قتل النّاس!"
و ڭال ليهم: "و ملك اليهود، أُشنو غندير ليه؟"
و غوّتو و ڭالو: "صلبو!"
و ڭال ليهم: "ولكن, علاش؟  هوَ مادار والو!"
و غوّتو و ڭالو: "صلبو!"
و خرّج ليهم المجرم.

و قدّم عيسى ل العسكر ديالو باش يجلدوه و يصلبوه.

قبل مايصلبو عيسى المسيح, لبسوه لباس ديال الملك,
و دارو ليه تاج ديال الشّوك،
و ضربوه و ستهزؤو به.

و من بعد, دّاو معاه جوج ديال المجرمين باش يصلبوهم.
و ملّي وصلو, دارو واحد على اللّيمن و واحد على اللّيسر,
و عيسى الوسط. 
و ڭال: "آ بَّا!  غفر ليهم, حيت ماعارفينش أشنو كيديرو!"
و بداو النّاس كيضحكو عليه و كيڭولو ليه:
"إلى كنتي ملك اليهود, نجِّي راسك كيف نجّيتي النّاس من قبل!"
و دارو لوحة فوق من راسو
مكتوب فيها: "ملك اليهود."

و ڭال ليه واحد من المجرمين:
"إلى كنتي المختار, نجّي راسك و نجّينا معاك!" 
و ڭال ليه اللاخر: "حشومة عليك!  واش ماكتخافش الله؟
"حنا كنستحقو العقاب! ولكن, هوَ مادار والو!"
و هوَ يڭول ل عيسى: "بغيتك تفكّر فيّا ملّي تكون ملك."
و هوَ يڭول ليه: "نڭول الحقّ: ليوم غتكون معايا عند الله."
و من بعد هاد الشّي, ضلامت الدّنيا،
و غبرات الشّمس من التّناش ل التلاثة.
و ڭال عيسى, ب صوت عالي: "آ بَّا!  كنعطيك روحي!"
و مات.
ملّي شاف قائد العسكر هاد الشّي, ڭال:
"ف الحقيقة, هاد الرّاجل كان بريء!"
و كان واحد الرّاجل, لاباس عليه, سميتو يُوسُف.
و كان من رؤساء الدّين. ولكن, ماكانش متّافق معاهم.

و طلب الڭنازة ديال عيسى من الحاكم باش يكفّنو،
و حطّو ف القبر ديال العائلة ديالو،
اللّي هوَ كهف مصيب ف الحجر،
ماعمَّر شي واحد ماتدفن فيه من قبل.
و تبعوه العيالات اللّي كانو معا عيسى, باش يعرفو البلاصة,
و يرجعو من بعد يكمّلو الدّفين ب الرّيحة و الحنوط.

حيت ف هاديك السّاعة, كانت الجّمعة ب اللّيل،
وعلى حساب القانون اللّي عطاه الله ل موسى,
السّبت ماخصّهومش يخدمو فيه.
و هاد الشّي كلشي اللّي وقع ل عيسى,
كان مكتوب ف الرّسائل اللّي عطاها الله ل الأنبياء.
القيامة والصّعود 21
نهار الحد ف الصّباح بكّري, رجعو العيالات ل قبر عيسى المسيح,

باش يكمّلو الدّفين.
و دّاو معاهم الرّيحة و الحنوط اللّي وجّدو.
و ملّي وصلو, لقاو الحجرة الكبيرة محيّدة من الباب.

و ملّي دخلو, مالقاوش الڭنازة.
تعجّبو.

و على غفلة, بانو ليهم جوج ديال الملائكة,
و ڭالو ليهم: "ماخصّكمش تقلّبو على الحي ف القبر!
"ملّي كان معاكم, ڭال ليكم بلّي الرّاجل اللّي ختارو الله,
"المدنبين غادي يعدّبوه, و غادي يصلبوه, و النّهار التّالت غادي يحيا."
و هما يتفكّرو.
مشاو كيجرّيو ل عند تلاميد عيسي و النّاس اللّي كانو معاهم,
و ڭالو ليهم أشنو شافو.

كاملين ضنُّو بلّي هما كيخرفو,
و ماتيّقوهمش.
ولكن, بُطْرُس مشى كيجرّي ل القبر باش يتأكد,
و ملّي دخل, مالقاش الڭنازة. 
و بقا كيفكّر, و خرج.
و من بعد, ملّي كانو مجموعين ف واحد البيت التّلاميد عيسى و النّاس اللّي مآمنين بيه,
على غفلة بان عيسى وسطهم,
و ڭال ليهم: "سلام معاكم!"
تفاجؤو و تخلّعو.
و ڭال ليهم: "ماتخافوش!
"أنا ماشي غير روح، أنا لحم و عضم.
"مسّو يدّيّا باش تأكدو."

و ڭال ليهم: "عطيوني ناكل."
و عطاوه الحوت مشوي, و كالو قدّامهم.
و من بعد, عاونهم باش يفهمو,
و ڭال ليهم: "ملّي كنت معاكم, ڭلت ليكم بلّي المختار غادي يتعدّب,
"و غادي يموت, و نهار التّالت غادي يحيا.
"و هاد الشّي كلشي كان مكتوب عليّا ف القانون اللّي عطاه الله ل موسى,
"و ف الرّسائل اللّي عطاها الله ل الأنبياء.

"و هاد الشّي ضروري يتحقق.

"و نْتُمَا اللّي شهدتو على هاد الشّي,
"خصّكم تبرّحو ل النَّاس كاملين ف العالم,
"باش يعرفو بلّي الغفران كاين ب الإسم ديالي,
"و يرجعو ل طريق الله.
"و خصّكم تبقاو ف العاصمة,
"حتّى نصيفط ليكم روح الله, اللّي هيَ الهدية اللّي واعدكم بيها الله."
و من بعد ربعين يوم,
خرّج عيسى من المدينة التلاميذ ديالو و النّاس اللّي مآمنين بيه.
و تَّرفع ل عند الله.
و سجدو ليه, و فرحو.
و رجعو ل المدينة, و حمدو الله.

ترفع عيسى المسيح عند الله,
و من بعد عشر يّام, كانو النّاس اللّي مآمنين بيه مجموعين ف واحد الدّار.

و على غفلة, جى واحد الصّوت من عند الله, بحال ريح قويّة,
و عمّر الدّار كلّها.
و بانت شي حاجة بحال اللّسان ديال العافية, فوق راس كلّ واحد منّهم.
و بداو كيهضرو ب لغات من العالم كلُّو, و من بينهم, العربيّة.
و هاد الشّي ب سبب قدرة روح الله اللّي فيهم.
و ف داك النّهار, كانو النّاس مجموعين من العالم كلُّو ف العاصمة,
باش يحتافلو ب عيد الحصاد,
على حساب القانون اللّي عطاه الله ل موسى.
و ملّي سمعو الصّداع قوي, جاو باش يعرفو أشنو كاين,
و كلّ واحد فيهم كيسمعهم كيهضرو ب اللّغة ديالو.
شي وحدين فيهم تعجّبو,
و شي وحدين اخرين ڭالو: "هادو سكرانين!"

وقف بُطْرُس معا تلاميد عيسى, و ڭال ليهم:
"حنا ماشي سكرانين!  يالَّاه تسعود ديال الصّباح!

"الله واعدنا من قبل بلّي غادي يعطي الرّوح ديالو ل النَّاس كاملين,
"و داك الشّي اللّي كتشوفو اليوم.
"و برهن ليكم بلّي ختار عيسى,
"حيت عطاه القدرة ديالو باش يدير بيها المعجزات. 

"واخا شفتو نْتُمَا هاد الشّي, قتلتوه!
"و الله حياه, و دارو على اللّيمن ديالو, اللّي هيَ بلاصة الشّرف.
"و بغيتكم تعرفو بلّي هوَ المختار!"
النّاس تأترو, و ڭالو ليه: "أشنو خصّنا نديرو؟"
و ڭال ليهم: "خصّكم تغطسو ف الماء ب إسم عيسى المسيح,
"باش تبيّنوا بلّي خلّيتو طريقكم, و تبعتو طريق الله,
"و بلّي عيسى غفر ليكم دنوبكم.
"و الله غادي يعطيكم الرّوح ديالو, كيف واعد النّاس كاملين."
و ف داك النّهار, آمنو تلت آلاف واحد,
و ستقبلو المغسل ب الماء.
و ولَّاو كلّ نهار كيتجمعو باش يحمدو الله,
و يصلّيو, و يتسنّطو ل تعليم تلاميد عيسى.
و كانو كيتفكّرو عيسى ب الخبز و الكاس, كيف آمرهم.
و كانو كيفرقو كلشي بيناتهم,
و كيعاونو النّاس اللّي محتاجين فيهم.
و كلّ نهار, كان الله كيزيد عدد المؤمنين.

كان كيتزاد ف العاصمة عدد المؤمنين ب عيسى المسيح،
و هاد الشّي ماعجّبش رِجال الدّين.

و كان واحد الرّاجل من رِجال الدّين, سميتو بُولُس.
كان كيخرّج المؤمنين من ديورهم بزَّزّ,
و كيسدّ عليهم ف الحبس.
و طلب من رائس رؤساء الدّين باش يمشي ل واحد المدينة اخرى,
و يجيب المؤمنين و يسدّ عليهم ف الحبس.
و ف طريقو, هوَ و الرّجال ديالو,
جى واحد الضّوّ قوّي من عند الله, و خلَّاه يطيح ل الأرض.

و سمع واحد الصّوت, كيعيّط ليه ب سميتو!
و كيڭول: "علاش كتعدّبني؟"
و هو يڭول: "شكون نتَ؟"
و ڭال ليه: "أنا عيسى, و نتَ كتعدّبني!
"سير ل المدينة, و بقا تمَّ حتّى نڭول ليك أُشنو خصّك تدير."

ناض بُولُس,
و واخا عينيه محلولين, ماكيشوف والو.

و الرّجال ديالو,
واخا سمعو الصّوت, ماشافو والو.
شدّوه من يدّيه, و دّاوه ل المدينة,
و بقا تمَّ تلت يّام, بلا ماكلة, بلا شراب.
و كان ف المدينة واحد الرّاجل, سميتو حَنَانِيَّا,
و كيآمن ب عيسى.

و شاف رؤية, و ڭال ليه الله فيها باش يمشي ل عند بُولُس,
و يدير يدّيه على عينيه باش يتشافا.
و كيڭول ليه: "علاش بغيتيني نمشي ل عندو؟
"داك الرّاجل كيعدّب المؤمنين,
"و جى ل المدينة ديالنا باش يدير نفس الحاجة!"  
و ڭال ليه: "سير! و دير داك الشّي اللّي ڭلت ليك،
"حيت هوَ الرّاجل اللّي ختاريتو,

"باش يوصّل الرّسالة ديالي ل الأجانب, و الملوك ديالهم, و اليهود.
"و أنا غنورّيه شحال خصّو يتعدّب من أجل الإسم ديالي."
و مشى حَنَانِيَّا ل عند بُولُس,
و ڭال ليه: "آ خويّا!
"عيسى المسيح, اللّي بان ليك ف الطّريق,
"هوَ اللّي صيفطني عندك باش تشافا,
"و تعمّر ب روح الله."

و دار يدّيه على عينيه,
و طاحو شي حوايج بحال القشور من عينيه,

و تشافا.
و ستقبل المغسل,

و من داك النّهار, بدا كيبرّح ل النَّاس بلّي عيسى المسيح,
هوَ الرّاجل اللّي ختارو الله, باش ينجّي النّاس من الدّنوب ديالهم.

كان بُولُس و الرّجال اللّي معاه, كيتنقّلو من منطقة ل منطقة,
باش يبرّحو ل النّاس بلّي عيسى المسيح, هوَ المختار. 
و ب اللّيل, شاف رؤية.
و ڭال ليه واحد الرّاجل: "آجي! عاونَّا!"
و كان ف واحد البلاد اللّي, دابا, سميتها اليونان.
و عرف بلّي الله بغاهم يمشيو ل تمَّ.
مشاو, و قطعو البحر,
و وصلو ل واحد المدينة مهمّة ف هاديك البلاد,
و بقاو تمَّ شي يّام.
و نهار السّبت, خرجو جنب الواد,

باش يقلّبو على شي بلاصة اللّي كيصلّيو فيها اليهود.
و لقاو شي عيالات مجموعين.
ڭلسو و بدا بُولُس كيهضر معاهم.
كانت بيناتهم واحد المراة, سميتها لِيدِيَّةُ.
كتبيع التّوب و كتعبد الله.

و الله عاونها باش تفهم داك الكلام اللّي كان كيڭول بُولُس,
و آمنات.

و ستقبلات المغسل, هيَ و عائلتها, و كلشي اللّي ف دارها.

و طلباتهم باش يڭلسو عندها,
و هاداك الشّي اللّي دارو.
و واحد النّهار, كانو خارجين,
و شافتهم واحد الخدامة اللّي هيَ شوافة،
و غوّتات و ڭالت: "هاد الرّجال جاو باش يورّيوكم طريق النّجة!"
و ولَّات كتّبعهم و كتڭولها كلّ نهار.
تقلّق بُولُس, و شاف فيها, و ڭال:
"كنآمرك ب إسم عيسى المسيح, خرج منّها!"
و خرج منّها الجنّ اللّي كان فيها. و تقلّقو سيادها,
حيت مابقاتش غتجيب ليهم الفلوس.  

و شدّو بُولُس و سِيلَا, اللّي هوَ واحد من الرّجال ديالو.
دّاوهم ل المخزن, و ڭالو:
"هاد الرّجال كيڭولو شي حوايج ضدّ التّقاليد ديالنا!"
و شدّوهم الحكّام, و حيّدو ليهم حوايجهم,
و آمرو يضربوهم ب العصا.
و دّاوهم الحبس, و آمرو العساس, و ڭالو ليه: "سدّ عليهم باش مايهربوش!"
و دخَّلهم ف واحد البيت ل الدّاخل ف الحبس,
و دار ليهم السّلاسل, و سدّ عليهم.
بولس و العساس 25

من بعد ماتشدّ بُولُس و سِيلَا ف الحبس,
ف النّص ديال اللّيل, كانو كيصلّيو و كيحمدو الله ب الأغاني.
و كانو المحابسيا اللاخرين كيتصنّطو ليهم.
و على غفلة, جى واحد الزّلزال قوي.

حلّ البيبان ديال الحبس و حلّ السّلاسل ديال المحابسيا.

فاق العساس, و شاف بلّي البيبان محلولين.
جبد السّيف ديالو و بغى يقتل راسو,
حيت ضنّ بلّي هربو المحابسيا. 
و هوَ يڭول ليه, بُولُس: "ماتقتلش راسك!
"راحنا مازالين هنا!  ماهربناش!"
و هوَ يخرّج بُولُس و سِيلَا من الحبس, و ڭال ليهم:
"آ سيادي!  أشنو خصّني ندير باش نَّجّي راسي؟"
و هما يڭولو ليه: "خصّك تآمن ب عيسى المسيح باش تنجّي راسك,
"نتَ و العائلة ديالك."
و فسّرو ليهم كلشي.
و غسل ليهم الجرح ديالهم،
و ستقبل المغسل, هوَ و عائلتو, و كلشي اللّي ف دارو.
و ف الصّباح, جى ل عندهم, و ڭال ليهم: "الحكّام آمروني باش نطلقكم."
و هوَ يڭول ليه, بُولُس: "ضلمونا, و ضربونا ب العصا قدّام النّاس كاملين!
"و دابا بغاونا نمشيو ب التّخبية!
"لا!! خصّهم يجيو هما يخرّجونا!"

سمعو الحكّام هاد الشّي, و جاو ل عندهم,
و عتادرو منّهم, و طلبوهم يخرجو من المدينة.
مشاو ل عند لِيدِيَّةُ, و شجّعوها, هيَ و النّاس اللّي مآمنين.
و تقوّا إيمانهم ب عيسى المسيح.
و كمّلو على طريقهم.
و هاكَّا دوّز بُولُس شي تلاتين عام,
كيتنقَّل من منطقة ل منطقة،
و كيبرّح بلّي عيسى, هوَ المختار ديال الله.
و شحال تعدّب من أجل إسم عيسى المسيح!

و قبل مايموت, كان ف الحبس,
و ڭال: "عيسى المسيح, هوَ اللّي وقف معايّا,  

"و قوّاني باش نبرّح ب الرّسالة ديالو ل النَّاس كاملين,
"و هوَ اللّي غادي ينجّيني,
"و يدّيني ل المملكة ديالو عند الله.
"ليه الشّرف و المجد دائماً!"
و مات مقتول, ب سسب الإيمان ديالو ب عيسى المسيح.

